Mamuma a Nyuma adi dinanga, disanka, ditalala, lutulu, luse,
buimpe, bunanukidi bua lulamatu, kudipuekesha, kudikanda;
kakuena mukandu ku malu aa. Badi mu Kilisto Yesu bakamana
kushipa mubidi ne milowu yawu ne nkuka yawu ku mutshi
mutshiamakane. Bituikala ne muoyo bua Nyuma, tuende bietu bua
Nyuma kabidi.

(Galatia 5:22-25)
Kanunyingalaji Nyuma Muimpe
Kanunyingalaji Nyuma Muimpe wa Nzambi, nuakapebua
tshimanyishilu kudiye munda muenu tshidiku too ne palua dituku
dia bupikudi. Difika dia munda, ne tshiji, ne lukuna, ne diyoyo, ne
dipendangana, ne lukinu luonso, biumushibue kunudi; nulejangane
kalolo, nuikalangane ne mitshima ya luse, nulekelangane malu
mabi enu bu muakanulekelela Nzambi malu mabi enu mu Kilisto.

(Efeso 4:30-32)

Kanuena bamanye ne mubidi wenu udi ntempelo wa Nyuma
Muimpe udi munda muenu, unudi nuangata kudi Nzambi, anyi?
Kanuena bena mioyo yenu. Bualu bua nuakasumbibua ku
mushinga mukole; nunku nutumbishe Nzambi mu mubidi wenu.

(1 Kolinto 6:19-20)

Nunku kanuikadi bu bapote, kadi nujingulule mudi disua dia
Mukelenge. Kanukuatshiki maluvu, mudi dinyanguka dia muoyo
munda muawu, kadi nuujibue tente ne Nyuma Muimpe.

(Efeso 5:17-18)

Mulayi Wa Nyuma Muimpe Ne Dilua Diende

Mukelenge Yesu wakamba ne, Binuansua, nenuenze mikenji
yanyi. Nendombe Tatu, yeye neanupe Musambi mukuabo, ikale
nenu tshiendelele, Nyuma wa bulelela mene udi ba pa buloba
kabayi bamanye mua kuangata, bua bobo kabena bamumona,
kabena bamumanye; nuenu nudi bamumanye bua yeye utu wikala
nenu, neikale munda muenu.

Kadi ndi nuambila bulelela ne, Meme muye mbimpe bienu;
bingikala tshiyi nya, Musambi kena ulua kunudi; kadi binaya,
nenutumineye. (Yone 14:15-17; 16:7)

Pakalua dituku dia Pentekoste, buonso buabo bakadi popamue mu
muaba umue. Tshiona tshiakafuma lubilu mulu bu tshipepele
tshikole tshipita, tshiakuja mu nzubu muonso muakadibo
bashikame tente ... buonso buabo bakadi buule tente ne Nyuma
Muimpe. (Bienzedi 2:1-4)
Muntu Yonso Udi Witabuja Kilisto Udi Ne Nyuma Wa Nzambi
Panuakamana kumvua diyi dia bushuwa kudiye, lumu luimpe lua
lupandu luenu, panuakamuitabuja kabidi, nuakuangata
tshimanyishilu tshia Nyuma Muimpe mulayibue, udi tshieya tshia
bupianyi buetu. (Efeso 1:13-14)

Wakatujadika nenu mu Kilisto ... nNzambi; wakatutekela
tshimanyishilu tshiende ne wakatupa tshieya tshia Nyuma
Muimpe mu mitshima yetu kabidi. (2 Kolinto 1:21-22)

Dinanga dia Nzambi diakitshikila mu mitshima yetu kudi Nyuma
Muimpe wakatupeye.

Kanuakuangata nyuma wa bupika tshiakabidi bua kutshina; kadi
nuakuangata Nyuma wa bupianyi bua bana utudi tubikila nende
Nzambi ne, Aba, Tatu. Nyuma Muimpe muine udi
mumanyishangane ne nyuma yetu ne, Tuetu tudi bana ba Nzambi.
(Lomo 5:5; 8:15-16)

Mu Muanda Ewu Nudi Bamanye Nyuma Wa Nzambi
Kadi Nyuma udi wamba patoke ne, Palua bikondo bia
kunshikidilu pabuipi, bantu bakuabo nebalekele ditabuja diabo,
balamata ku nyuma idi ipambuisha ne ku mayisha a ba-demon.

(1 Timote 4:1)

Mu muanda ewu nudi bamanye Nyuma wa Nzambi: nyuma yonso
udi yjukula ne, Yesu Kilisto wakulua mu mubidi, udi wa kudi
Nzambi; ne nyuma yonso udi kayi ujukula Yesu, kena wa kudi
Nzambi; ewu udi nyuma wa mufuilakanyi ne Kilisto, unuakumvua
lumu luende ne, Yeye ulualua; ne katataka wakumana kulua pa
buloba.

Mu muanda ewu tudi bamanye ne tuetu tutu tuikala munda
muende, ne yeye utu wikala munda muetu, bualu bua wakutupa
dipa dia Nyuma wende. Tuetu tuakutangila ne tudi tunumanyisha
ne, Tatu wakutuma Muana wende bua kuikaleye Musungidi wa ba
pa buloba. Muntu yonso udi ujukula ne, Yesu udi Muana wa
Nzambi, Nzambi utu wikala munda muende, ne yeye utu wikala
munda mua Nzambi. (1 Yone 4:2-3, 13-15)

Endayi Mu Nyuma Muimpe
Endayi mu Nyuma Muimpe, nunku kanuena nulonda lukuka lua
mubidi. Bualu bua dijinga dia malu a mubidi didi difuilangana ne
dijinga dia malu a Nyuma, ne dijinga dia malu a Nyuma didi
difuilangana ne dijinga dia malu a mubidi.

(Galatia 5:16-17)

Badi balonda malu a mubidi badi bateka meji abo ku malu a
mubidi; badi balonda Nyuma badi bateka meji abo ku malu a
Nyuma. Bualu bua meji mateka ku malu a mubidi adi lufu, kadi
meji mateka kudi Nyuma adi muoyo ne ditalala.

(Lomo 8:5-6)

